
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2021  ԹՎԱԿԱՆԻ ՀՈՒՆԻՍԻ  3-Ի N 927-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ  ՆԱԽԱԳԾԻ ԸՆԴՈՒՆՄԱՆ 
Անհրաժեշտությունը: 
[bookmark: _Hlk183188811]«Հայաստանի Հանրապետության կառավարության 2021  թվականի հունիսի  3-ի N 927-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ` նախագիծ) մշակումն ու ընդունումը պայմանավորված է ծրագրի գործողության ժամկետը երկարաձգելու, բազմամյա տնկարկներում կարկտապաշտպան ցանցերի ներդրումը խթանելու, այգեհիմնման դեպքում աջակցության չափը նվազեցնելու և ծրագրով սահմանված որոշ դրույթների հստակեցման անհրաժեշտությամբ։
Ընթացիկ իրավիճակը և խնդիրները: 
[bookmark: _Hlk205365319]Հայաստանի Հանրապետությունում ինտենսիվ այգեգործության ծրագրերի շրջանակում 2025 թվականի հոկտեմբերի 1-ի դրությամբ ներկայացվել է շուրջ 8217 հա-ի այգեհիմնման հայտ, փաստացի հիմնվել է շուրջ 4000 հա ինտենսիվ այգի: Հաշվի առնելով այն հանգամանքը, որ կառավարության թիրախային ցուցանիշները ապահովվում են, անհրաժեշտություն է առաջացել նվազեցնել աջակցության չափը։
   Պետական աջակցությամբ ինտենսիվ այգիների հիմնման, ոռոգման արդիական համակարգերի և կարկտապաշտպան ցանցերի ներդրման ուղղությամբ դեռևս առկա է հետաքրքրվածություն։ Բացի այդ, սակավաջրությամբ պայմանավորված և գյուղացիական տնտեսություններին կարկտից հասցված վնասները նվազեցնելու նպատակով, անհրաժեշտություն է առաջացել շարունակելու պետական աջակցությունը՝ ջրավազանների կառուցման, ոռոգման առաջադիմական համակարգերի և կարկտապաշտպան ցանցերի ներդրման համար։ 
Տվյալ բնագավառում իրականացվող քաղաքականությունը: 
Գյուղատնտեսության ոլորտում Կառավարության կողմից իրականացվող քաղաքականությունն ուղղված է գյուղատնտեսության ինտենսիվացմանը, արտադրողականության բարձրացմանը, հողային ռեսուրսների նպատակային և ջրային ռեսուրսների խնայողաբար և արդյունավետ օգտագործմանը, պարենային անվտանգության ապահովման մակարդակի բարձրացմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը։
[bookmark: _Hlk102050156]Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ։
Կառավարության 2021-2026թթ. ծրագրի 2․4 կետով (էջ 36) կարևորվում է գյուղատնտեսության ոլորտում գյուղատնտեսության ինտենսիվացումը, արդիական տեխնոլոգիաների ներդրումը և նպատակ է դրվել յուրաքանչյուր տարվա ընթացքում ինտենսիվ այգիներն ավելացնել 1000 հա-ով։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթությունում կարևորվում է ներդրումների արդյունավետության և մատչելիության բարելավումը, ոռոգման բնագավառում նոր համակարգերի զարգացման աջակցումը։ 
Կարգավորման նպատակը և բնույթը: 
Կարգավորման նպատակն է երկարաձգել ծրագրի գործողության ժամկետը, խթանել բազմամյա տնկարկներում կարկտապաշտպան ցանցերի ներդրումը, այգեհիմնման դեպքում նվազեցնել աջակցության չափը ու հստակեցնել ծրագրով սահմանված որոշ դրույթներ, մասնավորապես, տնկիների կպչողականության, լարասյունային և կարկտապաշտպան համակարգերի, կաթիլային ոռոգման խողովակների (այգեհիմնման դեպքում), նռան, թզենու և պիստակենու տնկիների տնկանյութի նկատմամբ պահանջները, ընկուզենու և նռնենու տնկիների քանակը և վարկի վաղաժամկետ մարման դեպքերը։
Նախագծով առաջարկվում է երկարաձգել ծրագրի գործողության ժամկետը՝ մինչև 2026 թվականը ներառյալ, և հնարավորություն տալ գյուղացիական տնտեսավարողներին պետական աջակցությամբ հիմնել նոր ինտենսիվ այգիներ, ներդնել առաջադիմական ոռոգման համակարգեր և կարկտապաշտպան ցանցեր, ինչպես նաև կառուցել ջրավազաններ։ 
[bookmark: _Hlk209020219]      Հաշվի առնելով այն, որ ծրագրի այգեհիմնման բաղադրիչով կառավարության թիրախային ցուցանիշները ապահովվել են, նախագծով առաջարկվում է այգեհիմնման դեպքում նվազեցնել վարկերի տոկոսադրույքների սուբսիդավորման չափը  2 տոկոսային կետով՝ 9-ը (արտարժույթի դեպքում՝ 5)՝ տոկոսային կետի փոխարեն սահմանելով 7 (արտարժույթի դեպքում՝ 3) տոկոսային կետ, իսկ ՀՀ կառավարության 2014 թվականի դեկտեմբերի 18-ի N 1444-Ն որոշմամբ հաստատված ցանկում ընդգրկված սոցիալական աջակցություն ստացող սահմանամերձ համայնքների բնակավայրերի տնտեսավարողների, գյուղատնտեսական կոոպերատիվների, զինվորական ծառայության պարտականությունների կատարման ժամանակ մարտական հերթապահության կամ գործողությունների իրականացման արդյունքում հաշմանդամ դարձած քաղաքացիների համար՝ սուբսիդավորման չափը սահմանել 10 (արտարժույթի դեպքում՝ 6) տոկոսային կետ, գյուղատնտեսությունում տնտեսավարող 18-ից 35 տարեկանը չլրացած երիտասարդների և 63 տարեկանը լրացած անձանց համար՝ 8 (արտարժույթի դեպքում՝ 4) տոկոսային կետ՝ 14 (արտարժույթի դեպքում՝ 8) տոկոսային կետի փոխարեն։ Նախագծով առանց այգեհիմնման կարկտապաշտպան ցանցի ներդրման, ոչ ավանդական բարձրարժեք, այդ թվում՝ հատիկաընդեղեն մշակաբույսերի մշակության, առանց այգեհիմնման ոռոգման արդիական համակարգերի ներդրման կամ ջրավազանների կառուցման համար գյուղատնտեսությունում տնտեսավարող 18- ից 35 տարեկանը չլրացած երիտասարդների և 63 տարեկանը լրացած անձանց համար սուբսիդավորման տոկոսադրույքները սահմանվել են  մեկ տոկոսով ավելի՝ ոչ արտոնյալ խմբերի նկատմամբ։ Նախագծով 63 տարեկանը լրացած անձանց համար արտոնության սահմանումը պայմանավորված է նրանով, որ հանրապետությունում պետական քաղաքականության տեսլականն է՝ ապահովել բնակչության հավասարակշռված ու կայուն կառուցվածքը, նպաստել մարդկային կապիտալի զարգացմանն ու կյանքի որակի բարձրացմանը։ Փոփոխություններն ուղղված են ժողովրդագրական իրավիճակի բարելավման 2024-2040 թթ. ռազմավարության նպատակներին։ Այդ նպատակին հասնելու ճանապարհներից մեկը՝ «Ակտիվ, առողջ և արժանապատիվ ծերության պայմանների ապահովում՝ պետության սոցիալ-տնտեսական կյանքում ավագ սերնդի ներկայացուցիչների ներգրավմամբ ու իրենց ներուժի ավելացմամբ»։ Այս շրջանակում առանձնացվում և կարևորվում  է ավագ սերնդի ներուժի օգտագործումը խրախուսող միջավայրի ձևավորումը՝ որպես առանձին նպատակ և նրանց համար տնտեսական ակտիվացման ծրագրերի մշակումը։ 
Գործող ծրագրում բացակայում է տնկիների կպչողականության ապահովման վերաբերյալ դրույթը, ինչը ենթադրում էր, որ շահառուն պետք է ապահովի տնկման բանաձևով նախատեսված տնկիների 100 % կպչողականություն, որը գործնականում  կարող է առաջացնել շեղումներ։ 
Հաշվի առնելով վերոգրյալը նախագծով սահմանվում է, որ այգեհիմնումից հետո պայմանագրի գործողության ընթացքում այգիներում պետք է ապահովվի տնկիների առնվազն 75 % կպչողականություն, և եթե այգեհիմնումից հետո իրականացվող առաջին մոնիթորինգի ժամանակ տնկիների կպչողականությունը կազմել է 50-75%, ապա նախարարության կողմից շահառուին 1 անգամ կտրամադրվի մինչև 8 ամիս ժամկետ՝ այգու տնկման սխեմայով նախատեսված տնկիների քանակն այգում ապահովելու համար՝ առնվազն 75 % կպչողականությամբ։ Նշված ցուցանիշները չապահովելու, ինչպես նաև տրամադրված ժամկետում այգու տնկման սխեմայով նախատեսված տնկիների քանակն՝ առնվազն 75 % կպչողականությամբ չապահովելու դեպքերը կդիտարկվեն որպես ծրագրի պայմանների խախտում և մոնիթորինգի բացասական եզրակացության հիմք։
Հաշվի առնելով, որ 100 %-ի փոխարեն շահառուներին հնարավորություն է տրվել ապահովել տնկիների առնվազն 75 %-ի կպչողականություն, շահառուների համար հավասար պայմաններ ստեղծելու նպատակով նշված դրույթին տրվել է հետադարձ ուժ։ 
Ընկուզենու և նռնենու տնկիների նվազագույն քանակի փոփոխության համար հիմք են հանդիսացել այգիների և տարբեր սորտերի նկարագրերի ուսումնասիրությունները, մասնագետների հետ քննարկումները, ինչպես նաև շահառուների կողմից ներկայացված առաջարկները, համաձայն որի Հայաստանի Հանրապետության բնակլիմայական պայմաններում 1 հա-ում ընկուզենու 417 տնկիների տնկման դեպքում աշխատանքների մեքենայացման ընթացքում առաջանում են որոշակի դժվարություններ՝ պայմանավորված անհրաժեշտ գյուղատնտեսական տեխնիկայի դժվար հասանելիությամբ։ Բացի այդ, Հայաստանի Հանրապետության բնակլիմայական պայմաններում արտադրության ընթացքում որոշակի արդյունավետություն ապահոված որոշ սորտերի համար որպես օպտիմալ տնկման սխեմա սորտերի նկարագրի, ինչպես նաև ընկուզենու տնկիներ արտադրող տնկարանների խորհրդատվության համաձայն նշվում է 1 հա-ի հաշվով 285-300 հատ տնկի։ Նռնենու տնկիների մեկ հեկտարի հաշվով նվազագույն քանակի փոփոխութունը (1000-ի փոխարեն՝ 800) պայմանավորված է Հայստանի Հանրապետության բնակլիմայական պայմաններում նռնենու կենսաբանական և մշակության առանձնահատկությամբ (սաղարթի բաժակաձև ձևավորման համակարգ, ծաղկման առանձնահատկություն), հիվանդությունների և վնասատուների նկատմամբ առավել շատ խոցելիությամբ և մեքենայացված մշակության անհրաժեշտությամբ։
Ագրոնոմիական տեսակետից նռենին և թզենին կարող են բազմանալ վեգետատիվ ճանապարհով և մայր բույսից վերցված վեգետատիվ օրգանները կրում են մայր բույսի սորտին բնորոշ հատկություններն ու հատկանիշները, ինչպես նաև այն կարող է ապահովել ինտենսիվ այգիներում կիրառվող խիտ տնկման սխեմաներին բավարարող թույլ աճեցողություն։ Հետևաբար ագրոնոմիական տեսանկյունից նռնենու և թզենու տնկիները կարող են լինել նաև չպատվաստված, որի հետ կապված նախագծով կատարվել է փոփոխություն։ Միաժամանակ, պիստակենու կենսաբանական առանձնահատկությունները հաշվի առնելով տնկիները կարող են պատվաստվել նաև այգեհիմնումից հետո, ուստի նախագծով փոփոխություն է կատարվել նաև պիստակենու տնկիների համար և սահմանվել, որ պիստակենու դեպքում տնկիները պետք է  պատվաստել վարկային կամ փոխհատուցման պայմանագիրը կնքելուց հետո 4 տարիների ընթացքում։
Հաշվի առնելով, որ արդեն իսկ առկա են տվյալ պտղատեսակներով կնքված պայմանագրեր, շահառուների համար հավասար պայմաններ ապահովելու համար, նախագծով առաջարկվող դրույթին տրվել է հետադարձ ուժ։
Նախագծով հստակեցվել է նաև՝ ծրագրի շրջանակում շահառուի և նախարարության կամ շահառուի և ֆինանսական կառույցի միջև կնքված պայմանագրի գործողության ընթացքում հայտնաբերված թերությունների դեպքերը։
   Նախագծի ընդունման պարագայում 2026 թվականի պետական բյուջեի հավելյալ ծախսը գնահատվում է շուրջ 750 մլն դրամ (ծախսը հաշվարկվել է 300 հա այգեհիմնման՝ շուրջ 550,9 մլն դրամ, ինչպես նաև  ոռոգման արդիական համակարգեր ներդնելու համար՝ 199,2 մլն դրամ (200 հա), այդ թվում՝ փոխհատուցման բաղադրիչով (140 հա)՝ շուրջ  182,3 մլն դրամ, և վարկային բաղադրիչով (60 հա)՝ շուրջ 16,9 մլն դրամ): Միաժամանակ, այգեհիմնման դեպքում արտոնյալ խմբերի համար սուբսիդավորման տոկոսային կետը (14 %) նույնպես նվազեցվել է 4-6 %-ով, որը կնպաստի բյուջեի գնահատված հավելյալ ծախսի նվազեցմանը։
Նախագծի մշակման գործընթացում ներգրավված ինստիտուտները և անձինք: 
Նախագիծը մշակվել է ՀՀ էկոնոմիկայի նախարարության կողմից: 
Ակնկալվող արդյունքը: 
Նախագծի ընդունումը կնպաստի ինտենսիվ այգեհիմնմանը և արդիական տեխնոլոգիաների ներդրմանը, այգեհիմնման և ոռոգման առաջադիմական տեխնոլոգիաների ներդրման գործընթացում ռիսկերի կառավարմանը:
Այլ տեղեկություններ: 

